
Eqqakkat plastikkiusut atoqqinneqarsinnaanngornissaannik, sanaartornikkullu 

atorneqarsinnaanngortinnissaannik periarfissat suunersut pillugu Naalakkersuisut UKA2022-mut 

agguaassassamik nassuiaasioqqullugit Inatsisartut aalajangiiffigisassaattut siunnersuut. Nalunaarusiami 

pisortat namminersortullu suleqatigiissutigisinnaat, aningaasartuutaasinnaasut, inatsisitigut suut 

allannguutaasariaqarnersut, allatigullu tapeeriaatsikkut periarfissiisinnaanissaq minguinnerusumut 

ikaarsaariarnissamullu iliuusissat qulaajarneqassapput, kiisalu immikkoortiterinermut atortorissaarutit 

allallu sanaartugassaasariaqarnersut ilanngunneqassapput. 

(Inatsisartunut ilaasortaq Aqqalu C. Jerimiassen, Atassut) 

(Siullermeerneqarnera) 

Qujanaq Inatsisartunut ilaasortaq Aqqalu C. Jerimiassen uunga siunnersuummut, qanoq ililluta eqqakkat 

plastikkiusut atoqqinneqarsinnaanngornissaannik ukkatarinnittumut. 

Plastikki isumassarsiaavoq tupinnartoq, sorpassuarnut iluaqutaasoq, plastikkili pinngortitamut pigaangami 

aamma annertuumik migutsitsisuuvoq. Taassuma pinngitsoortinnissaa annertuumik sulissutigissavarput, 

taamaattumillu pitsaaqqajaqaaq, eqqakkat plastikkiusut ullumikkorniit annerusumik 

atoqqinneqarsinnaappata imaluunniit iluaqutaasumik atoqqinneqarpata. 

Nuannaarutigaarput paasigatsigu, maani nunatsinni plastikkinik atoqqiisinnaanermik misissuinerit 

ingerlalereersimasut soorlu nukissiuutitut aammalu aserorteriarlugit atoqqitassatut. 

Siunnersuuteqartup uuminnga siunnersuuteqarnermini nalunaarusiornissaq piumasaraa, eqqakkat 

plastikkiusut sanaartornermut atoqqinneqarsinnaanerisa misissorneranut. 

Demokraatit isumaqarput, taakku misissornissaat ajunngilluinnartoq. Eqqakkat plastikkiusut 

atoqqissinnaanerannut periarfissat amerlasuut pissarsiarigutsit, tamanna avatangiisitsinnut pitsaassaqaaq. 

Tamanna tunngavigalugu siunnersuutip akuerineqarnissaa innersuussutigaarput Avatangiisinut- 

Eqqissisimatitsinermullu Ataatsimiititaliami suliareqqitassanngorlugu. 

 


